
SCHOEËN NAOJAOR

Naojaor 2017. Waat waasj schoeën. En dan doel ich ditskieër neet 
allein of inne ieërste plaats op ‘t waer of oppe neteur, waat ich 
roond dieëzen tiêd ouch nog wul ‘s wil doon. Neîn, dan doel ich 
vörâl op alles waat zich ‘t léste hâlf jaor roond oeës eîge Veldeke 
hieët aafgespuuëldj.
Hâlf september begosj al mét oeës jaorliks uutstepke. Ve gónge de 
grens oeëver. Ieërst nao Braobentj, woeë ve os in Valkeswieërt inne 
Valkeri-j lete beejkalle oeëver âl waat métte vâlkejaacht te make 
haaj. In ‘tzelleje pând hoesj ouch e Segaremuseum. Det hebbe ve 
innegang mejgepaktj. Völ nostalgie uut ‘nen tiêd detter nog zwaor 
gerouktj woeërt. Det doon d’r allewiel neet zoeë völ mieër, mer ‘n 
zwaor segaar (of piêp) rouke ki-jje ouch in dieëzen tiêd nog wul. 
Dan zeeje zoeë-te-zégke de segaar. Det ki-jje van ‘n piêp neet zégke. 
Daonao wupdje ve nog efkes d’n echte grens oeëver. In Bêls dieëje 
ve de Abdi-j van Postel aan. Âl mét âl ‘ne schoeënen daâg, ouch al 
zoot ‘t waer os neet hieëmaol mej.
Begîn oktoeëber woeëre de schriêvers weer aanne buuërt. Ve 
startdje weer mét ‘ne basiscursus Laeze & Schriêve. De 17dje 
awweer. En (weer) volle bak: 16 mân, minse bedoel ich neteurlik. 
Ge mótj allewiel op eur wuuërd létte. Mer ‘t woeërd waas neet allein 
aan schriêvers di-j de spelling oongere kni-j woeëje kriêge. 
Ve hebbe in ‘t Wieërter lând ounog ‘ne 
Schriêverskrînk. Al mieër as 10 jaor! 
‘t Aafgeloupe hâlf jaor zeen ve weer 
drej kieër beejeîn gewaesj. In di-j 
beejeînkómste hebbe ve -wi-j gewuuënlik- 
genoeëte vanne verhaole en gedichte. En 
ouch weer wat beejgelieërdj.

November. Now hoeëgtepûnt. Oeëze 
Schuuërkalender és bekans neet mieër wég 
te dînke uut oeës aanbod. Hae véltj inne 
smaak en de vraog és groeët. Dae van 2018 
ligktj weer vör edereîn klaor. Ajjen ‘m nog 
neet hetj: d’r achteraan. Ge wiltj ‘m toch 
zieëker neet misse?

MÉT OS 

IN WIEËRT
365 spraekwuuërd en gezagdjes



4  •  Ve l d e k e  W i e ë r t

10 december. Preuve mét Veldeke. Op ‘t memênt det ich dit 
schrief, stieëget nog te gebuuëre. Ich bin geîne prefieët, mer dörf 
toch te vuuërspelle detj ouch noow weer e hoeëgtepûnt uut oeës 
jaorprogramma zal waere. Vör oeës lunchprogramma van vuuërig 
jaor hebbe ve hieël völ kómplemênte gekrieëge. En ‘t programma 
zuûter ouch dit jaor good uut. Zoeëvöl lef hooje dan neet te hebbe.

In dit Trûmperke starte ve métte rubriek Schriêfhölp. Op dieës 
meneer perbieëre ve dialectschriêvers en -schriêfsters wat mieër 
inzicht te gaeve inne spellingregels di-j in ’t Wieërtlands dialect 
gebroêkelik zeen.

Ich hoeëp det ve same nog völ van dieës schoeën belaevenisse mej 
moge make en wîns uch dan ouch hieël schoeën fieëstdaag en e 
good “aod op now”.

En dan volgendj jaor!  
2018. ‘t Jaor van oeës 40-jaorig bestaon. Neteurlik zeen ve al 
doondje métte vuuërbereî-jinge en hebbe ve ouch al wat inne 
kop. Mer ve zeen nog op zeuk nao wat 
bezûndjers, waat d’r echt uutspringtj. 
Ajjae e good idee hetj, laotj os 
det dan wieëte. Dan kinne ve d’r 
(same) mét aannegang.
Wieter völ laesplezeer en totj 
weer ‘s és!

Jan Feijen 
vuuërzitter

Aojao.....Oeës samewêrkingsproject métte Aldenborgh Stamtaofel 
(alle beuk ram uutverkochtj) hieët e vervolg gekrieëge in waekblaad 
VIA Weert / Nederweert. Dao-in staon waekeliks Stamtäöfelkes 
van Frits Weerts. Schoeën stökskes, waerd um te laeze. Ieërdaags 
keumtjer ouch e bukske van.

NAO ZESTIG JAOR...

Mieër as zestig jaor kookdje ich de werme hap
Oet aete waas d’r neet dék beej
Want det koszje mennige flap

Mer nemes leej hoonger, det leet ich neet gebeure
Noow bin ich doortawdj van alle aetesgeure

’t Leefst kookdje ich alles vörs uut d’n hoof
En waatj beej d’n dörpsslechter goof

Miene mins és d’r 89 beej gewore
De kîndjer grujdje os bove de kop

Vanaaf det ze wore gebore

Ich zat eur gein liflafjes veur
Mer êrtesop mét sêlderi-jgeur
Moerepetâzie mét vol teluuëre

Boremoos en riêstepap
’t Kélle woort leeg in daen tiêd, heël rap

Noow zeen miene mins en ich weer allein
Mer det gezoondj aete hiltj os oppe bein

An Cuijpers-Rutjens
Ospel



6  •  Ve l d e k e  W i e ë r t

D’N DUÎP
(Ofwaal: ’t Verloeëre Körstkindje)

Vreuger woor ’t hieël gebroêkelik det as d’r e kindje gebore woor, 
det ’t dan dezelfdjen daâg of minstes de volgendjen daâg geduiptj 
woort. Vörâl vör de minse di-j wat achteraaf woeëndje, kos dit 
prebleme oplevere. ’t Volgendje waor gebeurdje verhaol ès mich dan 
ouch dèk verteldj.
Zoeë rondj 1900 woor Dertieën e klein dörpke oppe grens van 
Zeumere en Ni-jwieërt, behuuërlik achteraaf. Nao Ni-jwieërt èsj 6 
km. en nao Zeumere ès ‘t 8 km. Zeumere-Indj haaj nog gein kêrk. 
Dao aan Dertieën woort tow inne Körsttiêd e kindje gebore aanne 
Zeumerse kântj. ’t Woor midden inne wîntjer. ’t Woor hieël kaod en 
d’r loog snieë. De buurvröllie wiste waat eur te doon stong. Ze deêje 
zich werm aan en ouch ’t kindje. Ze drejdje det in ‘ne nuizik en ’n 
deêke en gongen op weêg nao de kêrk um ’t te laote duipe. 

Oppe haerweêg nao de kêrk lepe ze good door. Mer wi-j ’t kindje 
geduiptj woor en ze op heivers aan koste, begost de meugigheid en 
de kaoj z’n tol te eise. Ze gonge dan ouch geregeldj êrges aan um 
te röste en zich wat te wêrme met ’n tas koffie en ‘ne borrel. Wi-j ze 
d’r al e paar op haaje en uuteindelik bî-j de femiêlie 
M., wao ’t kindje van woor, trök kwome, haaje ze 
’t deekske nog bî-j zich mer geîn kindje. Groeëte 
paniek neteurlik!
De vader van ’t kindje woor al zoeë riêk det hae 
‘ne fiets haaj. Hae vroog wao ze gewaesj wore. 
Hae pakdje ziene fiets en portemenee en gong op 
zeuk nao z’n kindje en um overâl aaf te raekene. 
Bî-j de kefee wao ze ’t lèste gewaesj wore, d’n 
Hollander wi-j di-j hètdje, loog ’t kindje op 
twieë steul bî-j de stoof te slaope. Fien de 
kefeebazin drejdje ’t kindje in ‘n deêke. 
Met zien kindje op d’n einen êrm en 
ziene fiets aan de ânger hândj kwoom de 
vader thoês en woor ’t prebleem opgelosj.

Lies Emans 

PRIMEUR

De basiscursus blieftj in trék. De now aanmeldinge bliêve 
binnekaome en daodoeër luîptj de wachtliêst völ lânksamer lieëg 
dan ve zoeëje wille. Daorum hebbe ve dit naojaor weer ‘ne cursus 
gegaeve; d’n twieëdje dit jaor dus. In totaal al de 17dje.
Ouch ditskieër weer volle bak: 16 minse. Wi-j ieëder gezagdj ‘mân’ 
moog neet mieër. Dan loupdje ‘t risico te discriminieëre en det és ‘t 
léste waat vae wille. Beej os moog edereîn mejdoon. Alle ‘variânte’ 
waere genuuëdj in te schriêve en kaome ouch. Noow ouch. De 
‘stad’, de boeteni-jje, Ni-jwieërt en zelfs Rooj, van alle kânte wejdje 
ze binne. Èn manskaerels èn vröllie. Wat minder vröllie as ângers (4), 
dus wat mieër mansluj (12). Leeje van vastenaovendjsvereîniginge 
huuëre ouch totte vaste klânte. De Hejknuiters, Rogstaekers, 
Schäöpkes enne Vêrkusköp woeëre d’r mét eder twieë ‘mân’ beej.

Dieënzig 28 november hebbe de geslaagdje op ‘nen hieëlen 
ammezânten aovendj in zaal Don Bosco op Bosseve eur meisterwêrk 
vuuërgedrage. Dao woeëre weer völ schoeën verhaole beej; ouch 
hieël persuuënlike. De aanwieëzige genoeëte d’rvan, det zooje 
zoeë. En neteurlik hebbe ze eur getuûgschrift gekrieëge. Neet 
edereîn trawwes. En det geuftj toch ouch mer weer ‘s aan dejje neet 
zoeë mer slaagtj. Ge mótjer wul wat vör doon. Neet allein oppe 
cursus zeen en eur hoêswêrk make, mer ounog -as indjopdracht- e 
meisterwêrk schriêve. Gaotjer mer aan staon.

Ve belaefdje ounog ‘ne primeur. Vör ‘t ieërst inne historie verzörgdje 
de cursiste e muzikaal intermezzo. Wim Korten zóng ‘t lidje Schoeën 
Tungelderwel (tekst Marie-José Slabbers) en begelédje zichzelf 
daobeej oppe gitaar. De ânger cursiste dieëje beej ‘t refrein mej as 
achtergroondkoeër. Ouch ‘de zaal’ leet zich good huuëre. 
‘t 170ste getuûgschrift maaje ‘t fieëst kómplieët.

Jan Feijen

KÖRSTMES

Met Kerstmis is de krant meestal ‘dikker’. Zij staat dan vol 
met verhalen, maar ook discussies met commentaren. Men 
gaat ervan uit, dat men onder de kerstboom meer tijd heeft 
tussen worstenbroodje en kerstdiner. 

Mét Körstmes dan hebbe gezétte
mieër stof um te kinne aojbette

Ich zégk soonger spiêt:
“Dan heb ich mieër tiêd

um nóg e buimke op te zétte!” 

Frans Adriaens

DE MÊLKBOOR
’t Zal gewaesj zeen begîn jaore zestig, ich zal um en naobeej de zieëve of acht 
jaor gewaesj zeen. In de groeëte verkânsie haaje vae neet zoeë völ te doon. 
Ouch waasj in daen tiêd neet gebroêkelik dejjae wiêt ewég op verkânsie gingtj. 
Waal gingdje waal ‘s nao ‘ne oeëme of tânte tow um dao mét eur naefkes en 
nichtjes te spuuële en dao bleefdje dan ouch slaope, mer det waas dan vör e 
paar daag. Dus vae vervaeldje os waal ‘s ….
Noow haaj oeës mam het plan opgevatj um mich ‘ne kieër mét de mêlkboor 
mej te laote gaon.
Gae mótj wieëte det toendertiêd de mêlkboor mét zien ker langs de duuëre 
kwoom um zien mêlk en ânger mêlkprodukte te sliête aanne minse. Dus dae 
kwoom ouch beej os langs de duuër oppe Maaseikerwieëg en jaowaal, hae 
vóng ’t good det ich ‘ne kieër mét hem mej ging. Ich mós dan waal hêlpe 
neteurlik mét hem de flesse mêlk, boeëtermêlk of yoghurt aangaeve. Dus 
stieëds dae wage in en uut. De mêlkboor waas ‘ne moderne mins, hae waas al 
gemotorizieërdj, dus ich veuldje mich ‘ne hieële prîns as ich naeve ‘m zoot.
Zoeë reej hae richting Tungelder en op ‘t kruûspûnt beej de Dörpsstraot en 
de Tuur keswieëg góng hae lînksaaf richting de kêrk van Tungelder, ouch dao 
woeëndje minse di-j mêlk móste hebbe. Neet zoeëvöl want dao woeëndje völ 
bore di-j in eur eige behoefte veurzoôge. Dus op e gegaeve momênt ging hae 
trök nao de Maaseikerwieëg en stook dao oeëver, de Tuurkeswieëg op, richting 
de Tungelderwel.
Noow bestóng toendertiêd inne Tungelderwel ‘t Ambonezekâmp. De 
bewoeëners wore ex-KNIL-militaire uut de Molukke mét eur gezinslede di-j van 
de Nederlandse regieëring nao de oeërlog dao móste verhoeze nao Nederland. 
KNIL stieët vör Kuuëninklik Nederlands-Indisch Leger. Ich haaj van di-j 
Amboneze neteurlik waal ‘s oeëts gehuuërdj, mer noeëts mét te make gatj. In 
mien oûge wore det doonker kwaoj minse, woeë dejjae baeter neet beej in de 
buurt kosj kaome. Mer good, de mêlkboor reej dus dae wieëg op en vlak vuuër 
det de bosse begoste aan de rechterkânt drejdje hae dus rechts aaf ’t bos in, 
richting det Ambonezekâmp. Dedju, hae reej ’t Ambonezekâmp ouch nog op! 
Ich börszje vanne schrik! Woor herstikke bang det ze mich God weît waat aan 
zooje doon!
Ich bleef doeëdstil oppe stool zitte. Mien bein haaj ich opgetrokke en ich zoot 
mét mien gezicht oppe kni-jje, zoeëdet ich mer nemes zoog!
En de mêlkboor mer rope “Heî-j, koj ’s hêlpe!”. Ich bin dae auto neet 
uutgewaesj. D’r és neteurlik niks gebuuërdj, det wore ouch mer gewoeën 
minse di-j in ’n situatie terecht wore gekome di-j ze zelf ouch neet woeëje. Mer 
jae, det wis ich neet! Wi-j ich later beej os de oprit oprendje schien ich gerope 
te hebbe, “Mam, mam, di-j Amboneze hebbe mich neet opgegaete!”.

Wim Korten
(Meîsterwêrk vanne cursus Laeze en Schriêve)

EXCURSIE 

Ge hooftj neet altiêd wiêt ewég te gaon um ‘ne kieër wat ângers mer 
toch interessânts te zeen.
Det bewiesj eder jaor oeës september-excursie. Dit jaor haaje 
ve Braobentj en ’t grensgebied inne Kempe uutgezochtj. Wi-j 
gebroêkelik gînge ve mét ’n bomvôl bös op stap. De ieërste 
bestumming waas Vâlkeswieërd det verschillendje musea riêk és. 
Vör ’t Sigaremuseum verwachjde neet detter in dieëze tiêd nog völ 
belangstélling zoeëj zeen. Ve wille de léste roukers toch ’t leefste 
van eur ongezonde verslaving aaf hêlpe. Toch wiste de gidse zoeë 
’n schoeën anekdotes te vertélle det de kiekers/loesteraars neet wég 
te kriêge wore en detter eîgelik te weinig tiêd oeëver woor um de 
Valkeri-j (di-j in ’t zelfdje pând zitj) nog hieëlemaol te belaeve. Neet 
alle daelgroepe kwome tow aan de demonstratie vanne vâlkejacht. 
Mer det és dék ouch de opzét van oeës excursies; effe êrges 
aan preuve zoeëdet minse nowsgierig waere um nog ’s op eîge 
gelaegenheid trök te gaon. Zoeë ouch heej.

Wi-j ve uuteindelik toch weer edereîn de bös in haaje gingtj wieter 
via ’n schitterendje route doeër de Kempe nao de Abdij van Postel. 
Dao stoonge koffie en vlaaj klaor. De roondleiding um de Abdij veel 
daels (létterlik en figuurlik) in ’t water umdet tieëge de aafspraoke 
in de kêrk gesloeëte waas en ’t intösse begos te raengele. Bêls waer 
dus!

Trök inne aangrenzendje horecagelaegenheid waas det leîd gaw 
vergaete beej ‘ne stieëvige Trappist of e lekker glaâs wiên en hebbe 
ve lang naogeborreldj. 

Ve haaje weer ‘ne schoeëne middig belaeftj.

Jan Moonen

’N GROEËT HOÊSHAOJE!

Ich kom uut ’n groeët hoêshaoje. En in ’n groeët hoêshaoje és altiêd waal 
wat gaondje. Oeës mam waas van Doospel en oeës pap van Bosseve. Dae 
wêrkdje as bakker in Doospel en lieërdje zoeë oeës mam kinne. Ze neumdje 
eum dao “de roeëje bakker”, want hae haaj ‘ne rossige inslaag. Ze trawdje 
zjuust vuuër d’n oeërlog in nuuëgetieën achtendêrtig en zörgdje same vör ’n 
groeët naogeslacht. D’n aodste woeërt geboeëre in nuuëgetieën vieërtig, wi-j 
d’n oeërlog zjuust waas uutgebroeëke, in Rooj. Dao wore ze haer gegânge 
um de Pruûs te óntvluchte. En oeërlog of geîne oeërlog, in di-j ieërste viêf 
jaor van heur huwelik woeërte d’r ouch viêf wichter geboeëre. De rest kwoom 
daonao…..vanne twelf zeen d’r tieën groeët gewoeëre.

Êrmooj hebbe vae noeëts gekindj beej os. Vae haaje ’t neet breîd, mer det és 
wat ânges. Vae haaje eine hoeëf woeë vanalles in grujdje, sproête, bloomkoeël, 
boeëne, poor, rebârber, aerpel, van allerlej beerkes en wat fruitbuim en 
achterin dae hoeëf loog de méstkoel. Asj hoeëg zoeëmer waas dan mós 
eêdereîn de hang uut de mowwe staeke, kni-jboeëne zuûver make, êrtjes 
doppe, körse, aerdbeere en kroonsele plökke. Oeës mam wékdje alles in en 
maakdje nog brandewiên vanne zwerte beerkes. D’n hieële wîntjer haaje vae 
good te aete. Hinne scherdje d’r ouch êrges roond. En vae haaje ouch e vêrke,
det woeërt good vét gemasj en vuuër de wîntjer geslachtj aan hoês. Ich 
mocht dan neet veur de raam gaon staon van oeës mam. Oeës mam 
maakdje zélf de braodworst en de huîtkieës, 
laeverworst en bloodworst en bâlkebri-j. 
Ich vóng alles lekker behâlve de huîtkieës. 
Dae haaj ’n hieël ânger kluuër as dae vanne 
slachter inne wînkel, dae kieëk zoeë griês. 
Toch mós ich ‘m preuve van oeës mam, ich 
mós mich neet zoeë aanstélle, zagt ze. Saoves 
móste vae oppe kni-jje zitte, mét oeës bloeëte 
kni-jje oppe kokosmat, vör ’t aovendjgebedje, 
en dao kwaam d’n hieële huitkieës druut. Det 
vóng ze toch ouch weer zundj en ich heb dae 
daonao noeëts mieër hove te aete.

Oeës mam kos lekker koke, veurâl de körsekook dae ze bakdje waas geweldjig 
lekker, en inne êrtesop dieëje vae soldäötjes. Oeës pap waas dus bakker, 
en dae bakdje mét de vastelaovendj en mét de kêrmes groeëte vlaaje , 
allemaol verschillendje smake, en dan kwoom de femiêlie oppe vlaaj. Zwerte 
proêmevlaaj vóng ich de lekkerste. Vae zeen noeëts wat te kort gekaome det 
zeeje waal. Ich kreeg waal neet eêder jaor ‘ne nowwe fiets van Sinterklaos 
en det wécht beej os naeve waal. Dao snapdje ich niks van want ich vóng 
michzelf völ braver. Mer jeh, dao haaje ze mer twieë wichter, det schildje 



 Ve l d e k e  W i e ë r t  •  1 3

neteurlik. Kih, noow snap ich det waal. En gae zoojtj ’t aan mien gezicht neet 
zégke, mer ich heb hieël wat streek uutgehaaldj wi-j ich ’n wécht waas, en toen 
ich ‘ne groeëte lummel waas haaldje ich nog mieër streek uut, mer det vertél 
ich eine ângere kieër.

Annie Pérez
(Meîsterwêrk vanne cursus Laeze en Schriêve)

MIEN IEËRSTE GITAAR
Ik vroog al jaore um ’n gitaar

mer pap en mam woeëje d’r geîne koupe
En edere kieër as ich de stad in ging

bleef ich langs di-j etalage loupe

Mien krântewiêk bringtj neet völ op
en mien rapport al aevemîn

Ich zaltj toch mer ’s aan opa vraoge
dae guftj mich meistal miene zîn

En zoeë gebeurdje ’t precies
’n waekske later haaj ich mien gitaar

Ich oefendje en oefendje
en waas gruuëts op det prachtexemplaar

Ich kreeg mer neet genogt
zong en speuldje ore aan e stök

Mien hoêswêrk woort zelfs vergaete
ich haaj ’t met miene meziek te drök

Opa genoot met volle teuge
en op zekere daâg dörfdje ich ’t aan
Ich vroog opa vör ’n twieëdje gitaar

hae keek mich met groeëte ouge aan

Mer hae ging al drieë overstag
en kneep mich ’s flînk in mien wang
“Jóng, eîn dînk mot ich dich zegke;
dich hebst völ note op diene zang”

Lijsbeth Schroijen-Moonen, Ni-jwieërt

PREUVE

As krînk Wieërt hebbe ve ’t jaor 2017 grandioos aafgesloeëte mét 
’n muzikaal happening. Zoondig 10 december zoot de SooS oppe 
Mêrrentj tot inne léste hook vôl mét leefhebbers van dialectmeziek. 
De formule slieëtj aan det wiste ve nog van vuuërig jaor. Roond de 
middig e schoeën programma mét bekindje name. Dit jaor wore 
det Mark en Wilhelmien Fonteijn, Esther Snijders, Monique Knapen 
en Jean Stassen mét assistêntie van Maarten Lamerichs. Allemaol 
artieste uut de regio di-j gaer ânger minse amezieëre. En dao 
slaagdje ze boetegewoeën good in. Ze maakdje d’r same e fieëstje 
van det kloonk as ’n klok en det waas te mêrke aanne minse inne 
zaal di-j volop genoeëte. 
Det daobeej ouch nog wat hertigs te snuike waas dieëj d’r geîn 
kwaod aan mer groeëte trékker waas toch ’t dialect. ’t Smaakdje 
weer nao mieër!

Kalfstartaar/

Weerter oude brokkelkaas/Kerrie dressing

Roow gehaktj van e kaof mét aoje brokkelekieës

en e kerrie-suiske

Spiesje Livar varken/

Paddenstoelentapenade/

Appelstroop

Vêrkesvleîs aan e stekske 

mét e paddestoolmingsel 

en kroêt

Kroketje van witvis/Venkel salade/Granny Smith dressing
Ingeroldje witte vés mét venkelslaaj en e Granny Smith-suiske

SCHRIÊFHÖLP
De verkieërdje spelling van um, un, unne, ut, mun(ne), zun(ne).
Dieës spellingvorme waere doeër hieël völ minse gebroêktj asze dialecttekste 
schriêve. Mer daorum ésj nog neet good. ‘t Bliêktj edeskieër weer detj ein van de 
haardnekkigste spellingfoute és.
We hebbe te doon mét vorme soonger klemtoeën. De gooj vorme zeen ’m, ’n, 
’ne, ’t, m’n(e), z’n(e). Ge moogtj heejbeej gerösj e bitje stuuën zeuke beej ‘t 
Nederlands. Dao ésj neet ângers.

Nog ‘s op e rieke gezatte:

Wieërtlands:  Nederlands:
Gein klemtoeën Wul klemtoeën Geen klemtoon Wel klemtoon
 ’m hem ’m hem 
  ’n ein ’n een 
  ’ne eine ’n een 
  ’t het ’t het 
  m’n(e) mien(e) m’n mijn 
  z’n(e) zien(e) z’n zijn

Um mét of soonger klemtoeën te schriêve és eur eige kuuës. 
Allebej de vorme zeen muuëgelik.

HOÊSWÊRK
Ederen daâg is ‘t biej os weer raak
Ze wille det ich mien hoêswêrk maak
Ich zégk döks: ich bön klaor
Al is ‘t ouch neet altiêd waor.

Den pakke ze mich, det zégk ich dich
Want den euverhäöre ze mich
O jee, es ‘t den neet vlotjes geît
Of det d’r nog ein fout in steît.

Den zwejtj d’r wat, jao echt
Mesjien ouch waal terecht
Want lést haaj ich zoeë mien bést gedaon
En toen zaag ich d’r een dieke 10 baove staon.

Dus veurtaan bin ich hieël braaf
En maak ich âl mien hoêswêrk aaf.

Nelly Heyerjans-Meulen

KÖRSEMES

Straote, dake vôl snieë.
Geînen hoond oppe straot.
Werm hoêze mét bli-j minse
roond de verseerdje körstboum.
D’n oeëpen haard zörgtj
vör extra gezelligheid.
Innen oeëve suddertj de kniên,
wachtendj op ‘t femiêliediner.
És det de Körsemes van uch?  

Straote, dake vôl snieë.
Tênte, hâlf ewég gezaktj
oonger de witte vracht.
Minse, wichter, wermdje zeukendj
beej ‘n êrmoojig veurke
inne bevroeëre sliêk.
Verjaagdj van hoês en haard.
Achter hoeëg hékke, gesloeëte grenze.
Det és eure Körsemes.

E wéchtje woeërt geboeëre:
De Redder vanne werreldj.
Ziên woeërd és oeës woeërd:
“Zeetj leef vör deindânger!”
Oeëpentj eur hoês, eur hert
vör ‘ne medemins.
Vrieëj op aerd vör
alle minse van gooje wîl!
Zalige Körsemes.

Ton Bijsterveld-Claessens

PRIZZENTATIE

Hâlf november prizzentieërdje vae oeëze nowwe Schuuërkalender 
2018. Hieël völ minse kieke dao nao uut. Wéthaojer Geert Gabriëls 
maakdje weer efkes tiêd vreej um d’n ieërtse in hang te kriêge. 
Hoeëpelik hejje d’r ’t hieël jaor plezeer van.

MÉT OF SOONGER KALENDER WÎNSE VAE EDEREÎN 
’N HIEËL PLEZEERIG EN GEZOOND NOW JAOR TOW !!

BESTUUR VELDEKE WIEËRT

